Спускаючыся на нашым фрэгаце па цячэнню Славуціча, не ўбачыш і не адчуеш мяжы Рагачоўшчыны, бо яна проста і не існуе ў рэальнасці. Не пакажа на яе ні краявід, ні сам Дняпро. І толькі калі наблізішся да вялікіх мастоў (спачатку аўтамабільнага, а затым і чыгуначнага), адчуеш, што ты прыплываем да вялікага горада (тым болей, што некалі, пасля далучэння да Расійскай імперыі гэтае вядомае з ХV стагоддзя мястэчка (раней паселішча Хадкевічаў) было ў Рагачоўскім павеце). На карысць апошняму і каміны буйнейшага ў Еўропе металургічнага завода, і празрыстае шкло Лядовага Палаца, і высокія гмахі шматпавярховак. Мы ў Жлобіне, які вядомы не толькі сваімі вытворчымі дасягненнямі (акрамя металу тут можна набыць самыя разнастайныя цацкі са штучнага футра – мясцовая фабрыка можа задаволіць попыт велізарнай краіны), але і дасягненнямі ў духоўнай сферы, і перш за ўсё – у мастацтве, у тым ліку і слоўным.

Раён размешчаны ў межах Гомельскага Палесся (частка Прыдняпроўскай нізіны). У Дняпро ўпадаюць рэчкі Добасна, Ржаўка, Окра, па якіх або па іхніх берагах можна зрабіць цікавая падарожжа. 
Невялікае паселішча Злобін, папярэднік сучаснага Жлобіна, узнікла ў ХV ст. на нізкім правым беразе Дняпра ля ўпадзення ў яго ручая Чорначка. Яго тапаграфія адрознівалася ад тапаграфіі іншых паселішчаў, якія ўзніклі на Дняпры і, як правіла, займалі ўзвышаныя ўчасткі берага. Тут усё было наадварот: умацаваная частка Злобіна стаяла ад берага Дняпра на 100 м, ля яе падножжа, выходзячы да вады, размяшчаліся жылыя кварталы.

У ХV – ХVІ стст. гэта валоданне належала Хадкевічам і пераносіла ўсе складанасці жыцця парубежнага паселішча. У гэты час і ўзнік на ўзвышэнні берага Жлобінскі замак. Ён складаўся з двух частак – уласна замка і падзамка. Пляцоўка замка памерам 50х60 м узвышалася на 3-4 м над нізінай, занятай жылымі кварталамі. Пад замак, які прымыкаў да яго з поўдня, меў авальную пляцоўку памерам 130х60 м, выцягнутую з поўначы на поўдзень. Яна была ніжэйшай за паверхню замкавага двара на 1,5 – 2 м, але ўзвышалася на 2 – 3 м над паселішчам. Відаць, замак і падзамак былі абнесены землянымі валамі, якія цяпер цалкам знівеліраваны. На іх стаялі традыцыйныя для таго часу драўляныя абарончыя збудаванні.

У ліпені 1654 г. казакі І. Залатарэнкі ўзялі штурмам і спалілі “замок Злобин”, пра які пазней пісьмовых сведчанняў не сустракаецца. 

Паселішча Стрэшын у пісьмовых крыніцах сустракаецца ўпершыню ў канцы ХIV – пачатку ХV ст., а іменна ў “Списке русских городов дальних и ближних”. Аднак археалагічныя даследаванні паказалі, што тут жылі людзі ў раннім жалезным веку, а таксама ў эпоху Кіеўскай Русі. Жыццё не спынялася і ў познім сярэдневякоўі.
Старажытнасці Стрэшына прадстаўлены двума помнікамі – мысавым гарадзішчам на высокім правым беразе Дняпра пры ўпадзенні ракі Стрэшынкі, вядомым як “Стары замак”, і тэрыторыяй сярэднявяковага пасада, так званага “Новага горада”. Пляцоўка мысавага гарадзішча выцягнута ўздоўж правага берага Дняпра. Яна мае памеры 75х30 м і аддзелена ад астатняга плато з глыбокім ровам і высокім дугападобным валам. Ужо ў ХІІ ст. тут стаяў невялікі феадальны замак, пад абаронай якога развівалася неўмацаванае паселішча. З канца ХІV ст. Стрэшын, як і ўсё Беларускае Падняпроўе, увайшоў у склад Вялікага княства Літоўскага і быў аддадзены на ўтрыманне віленскім канонікам. З 1399 г. Віленская капітула валодала Стрэшынам і воласцю да далучэння гэтых зямель да Расійскай імперыі.
Развіццё Стрэшына ў ХV – ХVІІІ ст. укладваецца ў схему развіцця невялікіх уладальніцкіх гарадоў Беларусі, якія бачылі ўсю выгаду размяшчэння на вялікай суднаходнай рацэ і тыя праблемы, што прыносіла блізкасць да неспакойнага рускага парубежжа. У пачатку ХVІ ст. Стрэшын не раз цярпеў ад нападаў крымскіх татар, якія пад горадам панеслі паражэнне.

Яго планіровачная структура была традыцыйнай: замак – месца – двор. У канцы ХV ст. Стрэшын лічыўся значным гандлёвым горадам Падняпроўя.
У гады антыфеадальнай барацьбы народных мас (1648 – 1649) і ў час вайны Расіі з Рэччу Паспалітай у сярэдзіне ХVІІ ст. Стрэшын знаходзіўся ў гушчы ваенных бітваў. Аднак сведчанні пра яго замак за гэты перыяд адсутнічаюць. Вядома, што ў ліпені 1654 года казакі І. Залатарэнкі ўзялі горад штурмам, а замак спалілі.

Пасля вайны Стрэшынскі замак быў адноўлены, але ранейшай моцы ўжо не меў. У такім стане ён праіснаваў да далучэння Усходняй Беларусі да Расійскай імперыі.
З жыццём і творчасцю мясцовых літаратараў можна пазнаёміцца ў Жлобінскім гісторыка-краязнаўчым музеі  (вул. Першамайская, 85).  

У гэтым горадзе нарадзіўся Мікола Бажанаў (2.V.1899 – 13.I.1985), пісьменнік, які напісаў кнігі “Рахманинов” (1963), “Танеев” (1971), якія выйшлі ў серыі “ЖЗЛ”, а таксама твораў, прысвечаных гісторыі рускай музыкі пералому стагоддзяў і жыццю і творчасці паасобных рускіх кампазітараў.
 Жлобін – радзіма яўрэйскага пісьменніка Рыгора (Гірша) Добіна (10.VІ.1905). Будучы пісьменнік не змог атрымаць сістэматычнай адукацыі, бо ўжо з 15 гадоў вымушаны быў працаваць. Аднак настойліва займаўся самаадукацыяй. Першае апавяданне надрукаваў у 1928 годзе, а ў 1931 выпусціў зборнік апавяданняў “Вакол млына” (“Аруш а міл”). У 1932 годзе выязджае ў Бірабіджан, дзе працуе на радыё і ў газеце. У 1938 годзе быў арыштаваны па абвінавачанні ў японскім шпіянажы. Вызваліўшыся пасля смерці Яжова, пераязджае на Беларусь, дзе пачынае працу ў ідышскай газеце ў Беластоку. Там і застала яго вайна. Спрабуючы выбрацца з акупаванай тэрыторыі, патрапіў у гета ў Мінску, дзе стаў падпольшчыкам, а затым перайшоў да партызанаў. Ваяваў на франтах, атрымаў баявыя ўзнагароды. Пасля вайны напісаў шмат кніг аб барацьбе з нямецкімі захопнікамі на тэрыторыі Беларусі і трагедыі вязняў гета (“На белорусской земле”, М., 1947; “Сила жизни”, М., 1965; “В потоке времени”, М., 1976; “Пути земные”, М., 1983). Памёр у 2001 годзе ва ўзросце 95 гадоў, пахаваны ў Ізраіле.

У вёсцы Заградзе нарадзілася Казлова Вольга Васільеўна (25.V.1925), літаратуразнаўца, кандыдат філалагічных навук, дацэнт, заслужаны работнік вышэйшай школы Беларусі (1982). На Жлобіншчыне прайшло яе дзяцінства, што значна паўплывала на характар і выхаванне будучага даследчыка роднай літаратуры. Пад час вайны была эвакуіравана з сям’ёй у Башкірыю, дзе і закончыла сярэднюю школу (1942), а праз год паступіла на філалагічны факультэт БДУ, які аднавіў сваю дзейнасць пад Масквой, на станцыі Сходня (у гэты час там вучыўся і Іван Мележ, а таксама многія будучыя літаратары. Затым вучылася ў аспірантуры alma mater, якая ўжо вярнулася ў Мінск. Усё творчае жыццё Вольгі Васільеўны звязана з галоўнай навучальнай установай рэспублікі, з кафедрай роднай літаратуры, дзе яна прайшла шлях ад аспіранта да загадчыка. Мае дзяржаўныя ўзнагароды. Даследуе творчасць класікаў беларускай літаратуры – Янкі Купалы, Якуба Коласа (абараніла дысертацкую работу па трылогіі “На ростанях”), Міхася Лынькова (кніга “Міхась Лынькоў”, Мн., 1959, у суаўтарстве з І. Жыдовіч), П. Броўкі, Я. Брыля, лаўрэатаў розных прэмій. Падрыхтавала шэраг метадычных рэкамендацый па напісанню курсавых работ, вывучэнню прозы Якуба Коласа, лектарскаму майстэрству. Яна аўтар кнігі “Беларуская паэтычная Ленініяна”, Мн., 1986.

Прыкметны ўплыў на культурна-літаратурнае жыццё рэгіёна ў даваенны перыяд аказаў слуцка-мінскі дэсант у асобе Васіля Віткі, Яўгена Кохана, Хвядоса Шынклера.

Васіль Вітка, выдатны дзіцячы паэт, аўтар класічных твораў для маленькіх чытачоў, празаік, драматург, літаратуразнаўца і крытык, які пакінуў шмат цікавых успамінаў аб незабываемых сустрэчах з літаратарамі і згадак аўтабіяграфічнага характару. У прыватнасці ён напісаў аб сустрэчах з Міхасём Ціханавічам Лыньковым, даў характарустыку жыцця і творчасці ягонага брата, Рыгора Суніцы, а таксама многіх іншых землякоў. Сам ён працаваў у 1933 – 1935 гадах у рэдакцыі газеты “Ударнік”, у якой, па ўласных словах, у свае дваццаць год адразу займаў некалькі пасад: сакратара, уласнага карэспандэнта, карэктара, экспедытара і самага галоўнага, хто круціў вялізнае, цяжкае кола дапатопнай машыны, што друкавала нашу газету.

Не зважаючы на разнастайнасць абавязкаў на сваёй непасрэднай рабоце, як чалавек, дасведчаны ў мастацтве, што “разбіраўся” нават у оперы, я быў упаўнаважаны кіраваць усімі мясцовымі талентамі. Чыгуначны клуб станцыі “Жлобін” таго часу безупынна кіпеў, як магутны кацёл, у якім гатавалася духоўная спажыва, што здавалася нам самай смачнай. Часта з-за перабояў у падачы элекрычнасці адмяняліся кінакарціны, і тады на дзвярах паяўлялася аб’ява, амаль афарызм, якога заўсёды ў гэтых выпадках трымаўся наш адміністратар: “По случаю света кино не будет”. Брыгады ж “Сіняй блузы” не спыняліся ні перад якіми цяжкасцямі. Мы ра’яжджалі па ўсіх вузлах, станцыях і паўстанках чыгункі. Упэўненыя, што гэта і ёсць самае сапраўднае мастацтва, мы асабліва націскалі на пафас, на сілу слова ў тым сэнсе, што са сцэны ўжо не гаварылі, а крычалі на поўную моц усіх сваіх галасавых рэзерваў.
Крыху болей, з 1931 па той жа 1935 год працаваў сакратаром рэдакцыі той жа газеты “Ударнік” паэт, празаік Хвядос Шынклер. Менавіта ў гэты перыяд, як згадвае сам у аўтабіяграфіі, выйшла ягоная нашумелая кніга прозы “Сонца пад шпалы”. Вядомыя галоўным чынам сваім зместам, бо паказвала рабочы клас – чыгунку. І тое, што ў горадзе працуе вядомы, аўтарытэтны празаік, у значнай ступені садзейнічала актывізацыі літаратурна-культурнага жыцця. Шкада, але Хвядос Шынклер загінуў пад Сталінградам у кастрычніку 1942 года.

Апошнім у гэтым дэсанце быў паэт Яўхім Кохан, чалавек складанага жыццёвага і творчага лёсу, талент якога не раскрыўся да канца ў складаных тагачасных варунках, але памяць аб ягонай творчай дзейнасці засталася ў нашчадкаў.

І цяпер цэнтрам літаратурнага жыцця Жлобіншчыны з’яўляецца раённая газета, якая носіць імя “Новы дзень”. Нягледзячы на змену загалоўка, яна захоўвае класічныя традыцыі, закладзеныя вядомымі літаратарамі. На яе старонках пачыналіся творчыя біяграфіі многіх мясцовых літаратараў. Выконвае яна пачэсную місію і ў новых умовах развіцця грамадства. Сярод актыўных літаратараў трэба згадаць празаіка Валянціну Кадзетаву (пра яе гаворка пойдзе ў іншай кнізе), Марыю Смірнову, Людмілу Курціну, Паўла Луда, Ірыну Сасну. Падрастае і малодшае пакаленне.

Цікавая паэтэса з уласным бачаннем свету Людміла Барысаўна Шадукаева, якая нарадзілася ў суседнім Бабруйску 27.VІ.1950. Вопытны і адметны журналіст. працавала ў газеце “За ударный труд” (Бабруйскшына), з 1989 – карэспандэнт газеты “Металлург” Беларускага металургічнага завода. Друкавася ў часопісах “Неман”, “Немига литературная”, у 2004 годзе выдала паэму “Стальная песня”. 
